
1. Innleiing 
 

Denne rapporten tek føre seg marknadsføring av pengespel i regi av Norsk 
Rikstoto, og er den første rapporten Lotteri- og stiftelsestilsynet skriv etter at 
retningslinjer for marknadsføring av statleg kontrollerte pengespel vart vedtekne i 
statsråd den 10. juni 2005.  

 
Retningslinjene gjeld for marknadsføring av pengespel i regi av Norsk Rikstoto, 
og kjem i tillegg til lov av 16. juni 1972 nr. 47 om kontroll med marknadsføring og 
avtalevilkår (marknadsføringslova). 

 
Føremålet med retningslinjene er å sikre at marknadsføring av pengespela vert 
gjennomført i trygge former på ein samfunnsmessig forsvarleg måte. Siktemålet 
er å avgrense uheldig speleåtferd, og hindre overdrive spel.  

 
Lotteri- og stiftelsestilsynet skal gjere ei løpande evaluering av marknadsføringa 
av spel i regi av Norsk Rikstoto, med rapportering til Landbruks- og 
matdepartementet to gongar i året og ved særskilt behov. I samband med  
evalueringa skal Lotteri- og stiftelsestilsynet ha dialog med Forbrukarombodet.  

  
Mellom Lotteri- og stiftelsestilsynet og Norsk Rikstoto er ein i gang med å utvikla 
rutinar for overføring av data og informasjon om marknadsføringa. Det er med 
bakgrunn i informasjonen frå Norsk Rikstoto at Lotteri- og stiftelsestilsynet gjer ei 
evaluering av marknadsføringa. 

 
Etter retningslinjene skal Norsk Rikstoto melde all marknadsføring til Lotteri- og 
stiftelsestilsynet. Med marknadsføring meiner ein betalt kommunikasjon eller 
aktivitet som fremjar spel i regi av selskapet, men omfattar også ei kvar offentleg 
kunngjering eller aktivitet som fremjar selskapet sitt varemerke. 

2. Marknadsføring av spel i regi av Norsk Rikstoto 
 

Spel i regi av Norsk Rikstoto; 
• V75   
• V65 
• V5 
• Dagens dobbel 
• Trippel 
• Duo 
• Vinner/Plass 

 
Norsk Rikstoto har brukt følgjande medium i si marknadsføring;  

• aviser  
• radio  
• TV 
• internett  
• kommisjonærar  
• direkte reklame til alle husstandar   

 
 
Annonsar, lydfil og lydfilm er lagt ved på eigen CD.  
 
 
2.1  Generelt 
Lotteri- og stiftelsestilsynet mottok i september månad ei overføring av data og 
informasjon om marknadsføringa til Norsk Rikstoto for første halvår 2006.  
 
Ut frå dei overføringar vi har motteke er det spela V75 og V65 som har vore 
marknadsført. Vi har elles registrert marknadsføring som meir er retta mot 
Lyntoto, denne reklamen er og vurdert opp mot retningslinjene.   

 
 

2.2  V75 
V75 er det spelet som Norsk Rikstoto har marknadsført mest første halvår i 2006.  
Marknadsføringa har hatt fokus på jokerpotten, og det har vore annonsert hjå 
kommisjonærar, på internett, i TV, avis, radio og ved direkte reklame til alle 
husstandar.  

Lotteri- og stiftelsestilsynet si vurdering 
Dersom ein i marknadsføringa informerer om bestemte premieutbetalingar skal 
ein etter retningslinjene opplyse om kor sannsynleg det er for å oppnå ein slik 
gevinst, og siste datoen for utbetaling av denne.  
 
Resultat av trav- og galoppløp kan ikkje sjåast på som utfall av ei tilfeldig trekning. 
Utfallet av løpa er mellom anna påverka av dugleiken til hestane, og til liks med 
mange andre faktorar som påverkar utfallet, kan ikkje dugleiken definerast eksakt 
matematisk.  
 
Resultatet av totalisatorspel er berre delvis tilfeldig. Det er altså ikkje mogeleg å 
rekne ut ein eksakt vinnarsjanse i totalisatorspel på same måte som i eit tilfeldig 
lotteri. Ved å gjere eit estimat som til dømes å rangere hestane ut frå kunnskap, 
er det likevel mogeleg å gjera eit overslag på forventa sjanse til å vinne.   
 
I annonsane er det opplyst om siste utbetaling av jokerpott, og kor mange 
vinnarar som har vore åleine om å ha 7 rette.   
 
Om annonseringane er eit brot på retningslinjene er eit spørsmål om kva ein legg 
i ”sannsynleg vinnarsjanse”.   
 
For å komme fram til ”sannsynleg vinnarsjanse” må det etter vår vurdering vera 
mogeleg å rekne ut ein eksakt vinnarsjanse. Ved totalisatorspel kan ein berre 
gjere eit overslag på forventa vinnarsjanse.  
I retningslinjene er det ikkje eit krav om at ein skal opplyse om forventa 
vinnarsjanse ved bestemte premieutbetalingar.  
 
Etter Lotteri- og stiftelsestilsynet si vurdering bryt ikkje desse annonseringane 
med retningslinjene for marknadsføring.  

 
 

---o--- 
 
 

Annonse Lyntoto 
Ein annonse i Dagbladet den 20. januar 2006 hadde fokus på kor mange og kor 
mykje kvar Lyntoto-spelarar vann på V75 på ein laurdag.  
I same annonse vart teksten ”Lyntoto – den enkle veien til pengene”!  brukt. 
Denne annonsa var ikkje med i marknadsføringsoversikten som Lotteri- og 
stiftelsestilsynet har motteke frå Norsk Rikstoto. 

Lotteri- og stiftelsestilsynet si vurdering 
Dagblad-annonsa den 20. januar viser til at 33 lyntoto-spelarar kvar vann over  
kr. 100.000 på ein laurdag, og at Lyntoto er; ”den enkle veien til pengene”.  

 
Etter tilsynet si vurdering må Norsk Rikstoto i si marknadsføring kunne informere 
om faktisk premieutbetaling. Men å hevde at spel er ein enkel veg til pengar er 
etter tilsynet si vurdering både villeiande og utilstrekkeleg rettleiande.  
Etter Lotteri- og stiftelsestilsynet si vurdering bryt denne annonsa med 
retningslinjene pkt. 2, 1. ledd.  

 
 

---o--- 
 
 
Uadressert reklame  
I veke 12 og 19 har Norsk Rikstoto sendt ut uadressert reklame til alle husstandar 
som ikkje har reservert seg mot slik reklame. Det vart reklamert for jokerpotten i 
V75/V65 og Lyntoto som speleform.  
I konvolutten var det lagt ved Lyntoto-bong for spel på V75 og V65.   
 
 

          
 
 

     
 
 
Lotteri- og stiftelsestilsynet si vurdering 
Etter retningslinjene må ikkje marknadsføringa vende seg til fysiske personar ved 
hjelp av direkte reklame som SMS, MMS, e-post, telefaks, telefon, adressert post 
eller liknande, utan mottakarens føregåande samtykkje.   
  
Vår vurdering er at konvoluttane ”Superveekend spill om 36 millioner” og ”Lørdag 
kan du vinne 30 millioner”  er direkte reklame og dermed vert omfatta av 
retningslinjene for marknadsføring av statleg kontrollerte pengespel.  

Av retningslinjene går det fram at det ikkje må rettast marknadsføring til fysiske 
personar ved direkte reklame utan å ha innhenta mottakaren sitt samtykkje på 
førehand.  
Etter vår vurdering inneber det at personen sitt samtykkje må vera henta inn før 
marknadsføringa skjer. Mottakaren må gi sitt samtykkje ved ei aktiv handling, og 
kan ikkje bindast ved passivitet.  
 
Det er mogeleg å reservere seg mot uadressert reklame. Mottakaren må då aktivt 
reservere seg, i motsatt fall må ein tolke det som mottakaren har samtykt i 
uadressert reklame.  
Lotteri- og stiftelsestilsynet meiner at ein ikkje kan legge til grunn ei slik tolking når 
det gjeld dei statlege kontrollerte pengespela.  
 
Det går klart fram av retningslinjene pkt. 3, 4. ledd at mottakaren sitt samtykkje 
må hentast inn på førehand ved direkte reklame. Det betyr at mottakaren må gi 
sitt samtykkje ved ei aktiv handling overfor dei statlege selskapa. Etter vår 
vurdering er ein reservasjon mot uadressert reklame ikkje eit aktiv samtykkje til å 
ta imot marknadsføring frå Norsk Rikstoto.  

 
Etter Lotteri- og stiftelsestilsynet si vurdering er Norsk Rikstoto si marknadsføring 
eit brot på retningslinjene pkt. 3, 4. ledd.  

 
 

---o--- 
 

 
Marknadsføring og sal av Lyntoto gjennom ICA-kjeden. 
Gjennom ICA-kjeden har Norsk Rikstoto avtale om sal av Lyntoto på spela V65, 
V75 og Dagens Dobbel. 
 
Kunden vel spel og innsats og leverer Lyntoto-kupongen i kassa, og får då kjøpt 
ein ferdigutfylt Lyntoto. Det er desse Lyntoto-kupongane som møter kundane i 
butikken. Lyntoto-kupongane var ikkje med i marknadsføringsoversikten frå Norsk 
Rikstoto. 
 
 

                             
 

 
Lotteri- og stiftelsestilsynet si vurdering 
Etter tilsynet si vurdering er Lyntoto-kupongane ei marknadsføring av spel i regi 
av Norsk Rikstoto. Innhaldet på kupongane vert derfor omfatta av retningslinjene 
for marknadsføring. 

Lyntoto-kupongen for V75 har teksten ”Bli mangemillionær på lørdag”.  
V65 kupongen har teksten ”Bli millionær på onsdag” og Dagens Dobbel har 
teksten ”Bli litt rik hver dag”. 
 
Felles for alle Lyntoto-kupongane er at det blir fokusert på at ein kan bli rik eller 
millionær ved å spele Lyntoto. Dette er direkte reklame ved at ein vender seg 
direkte til kunden, og er ein meir aggressiv måte å marknadsføre seg på.  
Lyntoto-kupongane er heller små i størrelse, men like fullt er teksten bevisst for å 
vekke kundane si merksemd.  
 
 Norsk Rikstoto balanserer her på streken om marknadsføringa er ein aggressiv 
”løp og kjøp” reklame som oppmodar til impulsiv deltaking av spel.    

 
Dei fleste reklamar utfordrar impulsiviteten til kunden, og det er difor vanskeleg å 
trekke grensa for når ein reklame er over streken.  
 
Sidan ein heller ikkje kan beskrive sannsynleg vinnarsjanse ved totalisatorspel, 
blir marknadsføring kor ein brukar tekst som ”Bli rik”, ”Bli mangemillionær” i tillegg 
både villeiande og utilstrekkeleg rettleiande.  
 
Ut frå ei heilskapsvurdering meiner Lotteri- og stiftelsestilsynet at Lyntoto-
kupongane bryt med retningslinjene for marknadsføring.  

 
 

2.3  V65 
I veke 5 og 6 var det annonsering rundt spel på V65 i avis og radio.  

 
 

  
 
 
Lotteri- og stiftelsestilsynet si vurdering 
Etter Lotteri- og stiftelsestilsynet si vurdering bryt ikkje denne annonseringa med 
retningslinjene for marknadsføring. 
 
 
 

3. Klager og einskildsaker i forhold til marknadsføring 
 
Lotteri- og stiftelsestilsynet har i 2006 ikkje motteke klager/spørsmål omkring 
Norsk Rikstoto si marknadsføring.  
 

 



 9 

4. Marknadsføring og speleåtferd  
 
Retningslinjene for marknadsføring av statleg kontrollerte pengespel vart utforma 
som ei direkte oppfølging av ’Regjeringens handlingsplan mot 
pengespillproblemer’  som kom i april 2005. Eitt av hovudmåla i handlingsplanen 
er at ’færre skal utvikle et pengespillproblem’”. Bruk av ulike regulatoriske 
verkemiddel er viktige tiltak for å nå dette målet.  

 
Retningslinjene er såleis eitt av fleire verkemiddel for å førebyggje og avgrense 
uheldig speleåtferd.   

 
Når Lotteritilsynet har vurdert marknadsføringsmaterialet som er stilt til rådvelde 
frå Norsk Rikstoto, har vi sett konkret på utforming og innhald, og til ein viss grad 
på kva inntrykk marknadsføringa skaper hjå dei ulike målgruppene. Vi har prøvt å 
måle materialet opp mot dei konkrete krava som er sette i retningslinjene, og som 
stikkordsmessig oppsummert er: 

- villeiande / rettleiande 
- balansert framstilling av vinnarsjansar 
- informasjon om sannsynlegheit for gevinst 
- forholdet til barn og unge under 18 år 

 
At desse krava blir stetta er viktig i forhold til førebygging av uheldig speleåtferd. 
Men krava er i stor grad råd å kontrollere opp mot faktisk informasjon, og relativt  
lette å ’kvittere ut’ på sjekklista, anten med positiv eller negativ kommentar. 

 
Pkt.  3 i retningslinjene har derimot meir vage og diffuse krav, der marknadsføring 
ikkje skal ha eit slikt innhald at deltaking i pengespel fremjar: 

- løysing på finansielle problem 
- ein næringsveg 
- spelaren sin sosiale aksept 
- personleg lukke 

Det er også sett krav til at marknadsføringa ikkje skal vere urimeleg påtrengande  
eller aggressiv. 

 
Også dette er viktige krav i forhold til førebygging av uheldig speleåtferd, men det 
er utan tvil vanskelege vurderingar, som lett kan gå over i subjektiv ’synsing’ fordi 
det finst lite litteratur og dokumenterte studiar å støtte seg til på området. 

 
Retningslinjene seier også at marknadsføringa av spel ikkje skal vere urimeleg 
påtrengande eller aggressiv. Dette skal vurderast i høve til form og innhald i 
reklamen. Det er særskilt nemnt at aggressiv ”løp og kjøp” reklame som 
oppfordrar til impulsiv deltaking i spel ikkje er tillate.  

 
Etter vårt syn blir det siste punktet her oftast brote. Det er nærast uråd å 
reklamere for til dømes nytt innhald i eit pengespel utan at det utfordrar 
impulsiviteten til spelaren, og dei fleste reklamar gjer nettopp det. Dette gjeld for 
så vidt alle typar marknadsføringskanalar, både plakatar, annonsar, radio og TV, 
og er difor ei skikkeleg utfordring for operatørane. 

 



 10 

Tilbakemeldingar frå behandlingsapparatet stadfestar at speleavhengige ofte blir 
hekta etter eit impulsivt første forsøk i kombinasjon med tidleg gevinst. Dette er 
først og fremst i samband med raske spel, og som regel ikkje dei tradisjonelle 
spela som Norsk Rikstoto tilbyr. Likevel, sidan dei fleste nordmenn blir 
introduserte til pengespel første gongen via dei tradisjonelle tilboda frå Norsk 
Tipping og Norsk Rikstoto, er det viktig at marknadsføringa av desse pengespela 
er balansert og at vinnarsjansar blir framstilt på ein korrekt måte. Forskinga slår 
fast at vrangførestillingar i forhold til korleis ulike pengespel faktisk fungerer, ofte 
er årsak til uheldig speleåtferd. 

 
Forskinga nemner også tilgjenge som ein viktig risikofaktor i høve til utvikling av 
uheldig speleåtferd. Dette er eit samansett omgrep som har ei mangfaldig tyding i 
pengespelforskinga, og omfattar mellom anna talet på utsalsstadar, aldersgrense 
og reklame. I ei svensk befolkningsundersøking (2003) vart det kartlagt korleis 
ungdom opplevde marknadsføring og andre hendingar på pengespelmarknaden i 
høve til deira eigne pengespelvanar. Her vart det påvist ein statistisk signifikant 
forskjell mellom korleis dei med pengespelproblem og andre unge reagerer. 
Introduksjon av nye pengespel, reklame og hendingar på pengespelmarknaden 
elles, verkar meir inn på dei med pengespelproblem enn dei utan. Dei med 
pengespelproblem blir også meir påverka av å høyre om andre som har vunne.   

 
Legg vi dette til grunn betyr det at all omtale av pengespel i ulike media, som til 
dømes introduksjon av endringar, omtale av høge gevinstar og omtale av 
vinnarar, verkar spesielt inn på dei med pengespelproblem. Omfanget av 
reklamen, og talet på gonger pengespel vert omtalt, kan såleis vere ein faktor 
som påverkar speleåtferda like mykje som form og innhald i enkeltreklamar. 

 
 
5. Konklusjon 

 
Å evaluere marknadsføringa av pengespel er ikkje ei enkel oppgåve. Dette har 
mellom anna samanheng med korleis ein skal forstå retningslinjene for 
marknadsføring. Når vi har fått litt meir erfaring kan det difor vere aktuelt å sjå på 
revisjon av retningslinjene slik at dei høver betre til den faktiske situasjonen i 
marknaden og samfunnet elles. 

 
Ser vi samla på den marknadsføringa som Norsk Rikstoto har hatt første halvår 
2006, er det meste av marknadsføringa informativ reklame. Informasjonen er stort 
sett gitt på ein sakleg og nøytral måte.  
 
Vi har påpeika tre tilfeller der det etter vår vurdering er brot på retningslinjene. 
 
I tida framover reknar vi elles med betre oppfølging av rutinane for overføring av 
opplysningar og data frå Norsk Rikstoto til Lotteri- og stiftelsestilsynet.  

6. Forbrukarombodet 
 
I kgl.res. av 10.6.2006 som omhandlar retningslinjer for marknadsføring av 
statlege kontrollerte pengespel går det fram at ein skal ha dialog med 
Forbrukarombodet i samband med evalueringa. 

 
Det er avklart at Forbrukarombodet og Lotteri- og stiftelsestilsynet ikkje har felles 
problemstillingar i forhold til marknadsføring av spel i regi av Norsk Rikstoto. 
 
 
 

---o--- 
 
 

 


